
‘Cumann na nEalaíontóirí Anaithnide’

Sa bhliain 1874 a eagraíodh an chéad taispeántas 
sin agus ba é ‘Cumann na nEalaíontóirí Anaithnide’ 
a thug na rannpháirtithe orthu féin. Mheas 
Edgar Degas gur chóir do shlua ealaíontóirí a 
bheith san áireamh sa chaoi is nach bhféadfaí a 
rá faoin gcumann nach raibh iontu ach an dream 
ar dhiúltaigh an Salon dóibh. Dar leis go mbeadh 
glacadh níos fearr leo ach saothair le rogha leathan 
ealaíontóirí a chur os comhair an phobail.

Theip go glan ar an taispeántas, áfach, agus b’éigean 
don chumann scaradh toisc gur chaill siad an oiread 
sin airgid air. Dhá bhliain ina dhiaidh sin, thugadar 
faoi thaispeántas eile a eagrú. D’fhreastail níos lú 
daoine fós ar an dara taispeántas sin agus arís níor 
éirigh leis na healaíontóirí dul i bhfeidhm ar lucht 
critice.

‘Taispeántas na nImpriseanaithe’

Bhí clú áirithe bainte amach acu mar chumann, 
áfach, agus an t-ainm ‘na hImpriseanaithe’ á lua 
leo. Mheas Degas go ndéanfadh ainm faoi leith iad 
a dheighilt amach ó na healaíontóirí eile, rud nár 
theastaigh uaidh. Ní raibh an cumann ar aon intinn 
leis, áfach, agus i mí Aibreáin 1877, cuireadh an 
tríú taispeántas ar siúl faoin teideal neamhbhalbh, 
‘Taispeántas na nImpriseanaithe’. In árasán a bhí 
ar cíos acu a eagraíodh an taispeántas agus bhí sé 
ar an seó ba thábhachtaí dá gcuid go dtí sin – bhí 

Thíos Seal, Thuas Seal
D’eagraigh na hImpriseanaithe ocht dtaispeántas i bPáras agus ceann amháin i 
Nua-Eabhrac.

Durand-Ruel: Crann taca na nImpriseanaithe

Bailitheoir agus mangaire ealaíne ba ea Paul Durand-Ruel. Casadh cuid de na 
hImpriseanaithe air i Londain sa bhliain 1870. Nuair a d’fhill sé ar Pháras an bhliain 
dár gcionn bhí an Cogadh Franc-Phrúiseach faoi lán seoil agus ba dhroch-am é 
le saothair ealaíne a dhíol nó a cheannach. Thug Durand-Ruel an-mhisneach do 
na hImpriseanaithe, áfach. A bhuí leisean, shocraíodar ar thaispeántas dá gcuid féin 
a chur ar siúl.

230 saothar le 18 bpéintéir ar taispeáint. I measc na 
saothar sin bhí roinnt de na pictiúir a rinne Monet 
de Gare St Lazare, sraith a rinne Sisley ar na tuilte 
in Port-Marly agus Bal du Moulin de la Galette le 
Renoir. Is beag aitheantas a bhí faighte ag Cézanne 
go dtí an taispeántas sin. Bhí a chuid tírdhreach 
agus a phictiúir ar ábhair neamhbheo tar éis dul i 
gcion chomh mór sin ar na healaíontóirí eile, áfach, 
gur shocraigh siad ar bhalla iomlán dá shaothair 
a thaispeáint. Curieadh 25 saothar le Degas, idir 
phéintéireachtaí agus phastail, ar taispeáint i 
seomra ar leith – bhí damhsóirí, ceolchoirmeacha i 
gcaiféanna, agus mná i mbun níocháin mar théamaí 
aige.

Easpa ratha tráchtála

Cé gur éirigh níos fearr leis an tríú taispeántas sin, 
ní dheachaigh an obair i bhfeidhm ar an bpobal 
mórán fós. Níor thuill sé mórán airgid dóibh agus 
thit na healaíontóirí amach lena chéile. Is é íoróin 
an scéil é gur baineadh cor coise as an ngluaiseacht 
go díreach agus an pobal ar tí glacadh leo. Faoin 
am sin bhí sé beartaithe ag roinnt den chumann 
seasamh ar a mboinn féin nó filleadh ar an Salon 

fiú.

Scaradh an Chumainn

Sa bhliain 1879 bheartaigh na healaíontóirí an rud 
a bhí molta ag Degas a dhéanamh agus tugadh 

‘Taispeántas na nEalaíontóirí Neamhspleácha’ ar an 
gceathrú taispeántas dá gcuid. Bhí saothair Monet 
agus Pissarro chun tosaigh sa taispeántas seo arís 
ach dhiúltaigh Renoir, Sisley agus Cézanne páirt a 
ghlacadh ann.

Chuir Degas an cúigiú taispeántas ar siúl ina dhiaidh 
sin, ach b’iad Pissarro agus Morisot an t-aon bheirt 
ón mbunchumann a sheas leis an uair seo. Faoin 
am ar cuireadh an séú taispeántas ar siúl in 1881, 
bhí an scoilt sa ghrúpa ní ba shoiléire fós. Arís níor 
ghlac ach Pissarro, Degas agus Morisot páirt sa 
taispeántas sin, mar aon le roinnt ealaíontóirí nua. 

Tugann Degas a chúl don chumann

Tháinig na healaíontóirí le chéile ag deireadh 
na bliana 1881, agus tar éis díospóireacht fhada, 
d’éirigh Degas as an gcumann. Chuir Monet, Sisley, 
Pissarro agus Morisot a gcuid saothar ar taispeáint 
sa seachtú taispeántas de chuid na nImpriseanaithe.

Bás Manet

Cuireadh mórshaothar Manet, Beár ag an 

Foiles-Bergère, ar taispeáint an bhliain chéanna 
agus chuaigh sé i gcion go mór ar dhaoine. Níorbh 
fhada ina dhiaidh sin gur cailleadh an t-ealaíontóir, 
áfach. D’eagraigh Morisot taispeántas iarbháis ina 

onóir. Buille tubaisteach dá chomhealaíontóirí a bhí 
i mbás Manet. Bhí sé chomh mór sin ina chrann taca 
acu gurb ionann a bhás féin agus buille maraithe 
an chumainn.

Conclúid
Ghlac Durand-Ruel ceannas ar shocruithe gnó an 
chumainn ina dhiaidh sin agus thug sé gluaiseacht an 
Impriseanachais go Meiriceá. Chuir an t-ealaíontóir 
Meiriceánach Mary Cassatt neart pictiúr ar fáil don 
ochtú taispeántas i bPáras agus baineadh an-leas as 
a cuid teagmhálaithe sna Stáit Aontaithe. Eagraíodh 
taispeántas mór Impriseanaíoch i Nua-Eabhrac 
sa bhliain 1886 le cabhair ó Cassatt. Léirigh na 
Meiriceánaigh an-suim sa ghluaiseacht nua agus 
cheannaíodar na saothair le fonn. Bhí airgead á 
thuilleamh ag na healaíontóirí, faoi dheireadh ach 
faoin am sin, níorbh ann dá gcumann níos mó.

Ceisteanna

1. Pléigh ról Edgar Degas i gcumann 
na nImpriseanaithe.

2. Rianaigh dul chun cinn an Impriseanachais ó 
1874 chomh fada le scaradh an chumainn.


